
Drög að reglugerð
um fullyrðingar í merkingu, auglýsingu og kynningu matvæla.

1. gr.
Gildissvið.
Reglugerð þessi gildir um fullyrðingar í merkingu, auglýsingu og kynningu matvæla sem dreift er til neytenda.  Um merkingu, auglýsingu og kynningu matvæla gilda ákvæði reglugerðar um merkingu matvæla nr. 503/2005 og reglugerð um merkingu næringargildis matvæla nr. 586/1993, með síðari breytingum. 

2. gr.

Markmið.

Markmið þessarar reglugerðar er að tryggja að fullyrðingar um eðli og eiginleika matvæla eins og þær koma fram í merkingu, auglýsingu og kynningu matvæla séu á rökum reistar og ekki blekkjandi fyrir neytendur.

3. gr.
Skilgreiningar.
Dreifing 
er hvers konar flutningur, framboð og afhending, þ.m.t. innflutningur, útflutningur og sala. Hér er einnig átt við geymslu og annað sem tengist dreifingu.

Fullyrðing 
er hvers konar skilaboð eða framsetning í merkingu, auglýsingu eða kynningu matvæla sem gefur til kynna eða gefur í skyn að matvæli hafi sérstaka eiginleika m.t.t. eðlis, uppruna, næringarþátta, heilsufars, samsetningar, framleiðsluaðferða, vinnsluaðferða, eða annarra atriða sem ekki ber skylda til að greina frá skv. þessari reglugerð, reglugerð um merkingu næringargildis nr. 586/1993 eða merkingarákvæðum annarra reglugerða um matvæli.

Innihaldsefni 
merkir hráefni, aukefni og önnur efni, sem notuð eru við framleiðslu matvæla og finnast í lokaafurð, jafnvel þó í breyttri mynd sé.

Merking 
eru orð, upplýsingar, vörumerki, sérheiti, myndefni eða tákn sem tengjast matvælum og eru sett á umbúðir, skjöl, tilkynningar, merkimiða, hringi eða kraga sem fylgja slíkum matvælum eða vísa til þeirra.

4. gr.

Almenn ákvæði.

Við merkingu, auglýsingu og kynningu matvæla er einungis heimilt að nota þær fullyrðingar sem fram koma í 6. gr. þessarar reglugerðar eða þær fullyrðingar sem heimilaðar hafa verið með reglugerð um merkingu næringargildis matvæla, nr. 586/1993, öðrum sérreglugerðum eða af Umhverfisstofnun (sbr. 5. gr.). 

5. gr.

Leyfisveitingar og skilyrði.

Heimilt er að sækja um leyfi til Umhverfisstofnunar um notkun annarra fullyrðinga en þeirra sem um getur í 6. gr. reglugerðar þessarar. Sækja skal um leyfi á sérstöku eyðublaði sem fæst hjá Umhverfisstofnun og greiða skal gjald fyrir meðferð umsóknar í samræmi við gjaldskrá Umhverfisstofnunar. 

Fullyrðing varðandi innihaldsefni matvæla, skal uppfylla eftirfarandi skilyrði: 

a) fullyrðingin skal ekki vera blekkjandi á neinn hátt, sbr. ákvæði 5. gr. reglugerðar um merkingu, auglýsingu og kynningu matvæla nr. 503/2005;

b) notkun innihaldsefnisins sé heimil í viðkomandi vörutegund og jafnframt sé ekki gerð krafa um að varan skuli innihalda viðkomandi efni;

c) að innihaldsefnið sé í öðrum samskonar vörum;

d) fullyrðingin skal hafa gildi fyrir neytendur og taka mið af hagsmunum þeirra.

Óheimilt er að vísa til þess í merkingu, kynningu eða auglýsingu að ákveðin matvæli ein og sér séu holl, eða hafi heilsusamlega eiginleika. Hins vegar má vísa til slíkra eiginleika þegar þess er getið sérstaklega að matvælin séu hluti af heilsusamlegu eða hollu mataræði.

6. gr.

Heimilaðar fullyrðingar.

Fituskert

Heimilt er að nota hugtakið „fituskert” þegar innihald fitu er skert um 25% eða meira af hefðbundnu magni í samskonar vöru. Hins vegar er óheimilt að gefa til kynna fituskerðingu með fullyrðingu á borð við x% fitulaust.  

Orkuskert.

Heimilt er að nota hugtakið „orkuskert” eða „létt” þegar orkuinnihald vörunnar er skert um 25% eða meira af hitaeiningafjölda í samskonar vöru. Þegar sætuefni er notað í orkuskertar vörur skal orkugildi vörunnar vera skert um 30% eða meira af hefðbundnu magni í samskonar vöru. 
Sykurskert.

Heimilt er að nota hugtakið sykurskert þegar sykurinnihald vörunnar er skert um 25% eða meira af hefðbundnu magni í samskonar vöru. Þegar sætuefni er notað í orkuskertar vörur skal orkugildi vörunnar vera skert um 30% eða meira af hefðbundnu magni í samskonar vöru.

Sykurlaust.

Heimilt er að merkja matvæli sem „sykurlaus” eða nota fullyrðingu sömu merkingar, ef þau innihalda að hámarki 0,5g af sykri /100g eða 100ml. 

Trefjaríkt.


Fullyrðing um að matvæli séu trefjarík eða fullyrðing sömu merkingar er aðeins heimil ef þau innihalda a.m.k. 6g af trefjum í 100g vörunnar eða 3g í 100kcal. 

 

Salt.

Heimilt er að merkja umbúðir matvæla á eftirfarandi hátt án tillits til þess hvort þau innihalda viðbætt salt eða ekki:

a) Fullyrðinguna „lítið salt” má nota fyrir vörutegundir sem innihalda innan við 120mg natríum / 100g;

b) fullyrðinguna „ekkert salt” má nota fyrir vörutegundir sem innihalda innan við 5mg natríum / 100g.

Matvæli án viðbætts salts en sem venjulega innihalda viðbætt salt (NaCl) er heimilt að merkja á eftirfarandi hátt:

a) „án viðbætts salts” eða „ósaltað”,  ef skilyrðum 2. mgr. 5. gr. er fullnægt.

b) „saltskert” þegar saltinnihald vörunnar er skert um 25% eða meira af hefðbundnu magni í samskonar vöru.

Magn salts skal gefið upp sem grömm (g) natríum í 100g. Skal merkingin koma fram sem hluti af næringargildismerkingu samkvæmt reglugerð um merkingu næringargildis matvæla;

 

Koffínfrítt.

Heimilt er að merkja gosdrykki sérstaklega með tilliti til þess að þeir innihaldi ekki koffín. Ákvæði þetta á þó einungis við um þær tegundir gosdrykkja sem tíðkanlega innihalda koffín.

 

Alkóhól.

Fullyrðingar um að matvæli innihaldi ekki alkóhól með merkingunni „án alkóhóls” eru heimilar ef varan inniheldur minna en 0,5% alkóhól miðað við rúmmál. Ákvæði þetta á þó einungis við um þau matvæli sem tíðkanlega innihalda alkóhól.

7. gr.
Eftirlit.
Heilbrigðisnefndir hafa undir yfirumsjón Umhverfisstofnunar eftirlit með því að farið sé að ákvæðum þessarar reglugerðar. 

Ef matvæli eru merkt, auglýst eða kynnt með fullyrðingum, getur eftirlitsaðili krafist þess að framleiðandi eða innflytjandi sýni niðurstöður rannsókna til staðfestingar á réttmæti merkingar, auglýsingar eða kynningar. Ef framleiðandi eða innflytjandi leggur ekki fram slíkar niðurstöður er heimilt að krefjast þess að hann greiði kostnað vegna rannsókna á vörunni.
8. gr.
Þvingunarúrræði.
Um valdsvið og þvingunarúrræði fer samkvæmt 30. gr. laga um matvæli, nr. 93/1995, með síðari breytingum sbr. og lög um hollustuhætti og mengunarvarnir, nr. 7/1998.


9. gr.
Viðurlög.
Um viðurlög fer samkvæmt 31. gr. laga um matvæli, nr. 93/1995 sbr. og lög um hollustuhætti og mengunarvarnir, nr. 7/1998.

10. gr.
Gildistaka.
Reglugerð þessi er sett með stoð í 18. gr. laga um matvæli nr. 93/1995 sbr. og lög um hollustuhætti og mengunarvarnir, nr. 7/1998, með síðari breytingum. Reglugerð þessi hefur verið tilkynnt í samræmi við ákvæði tilskipunar 98/34/EB sem setur reglur um tilhögun upplýsingaskipta vegna tæknilegra reglna. Reglugerðin öðlast gildi við birtingu. Frá sama tíma fellur úr gildi reglugerð nr. 588/1993 um merkingu, auglýsingu og kynningu matvæla.

Umhverfisráðuneytið

